დანართი N1
საქართველოს საგარეო საქმეთა სამინისტროს, საზღვარგარეთ საქართველოს დიპლომატიური წარმომადგენლობის, საკონსულო დაწესებულების და მესამე სახელმწიფოს დიპლომატიურ წარმომადგენლობაში შექმნილი საქართველოს ინტერესთა სექციის მიერ გასაცემი საქართველოს ვიზის ბლანკის ფორმა და აღწერილობა

TNTETE,





1. საქართველოს საგარეო საქმეთა სამინისტროს, საზღვარგარეთ საქართველოს დიპლომატიური წარმომადგენლობის, საკონსულო დაწესებულების და მესამე სახელმწიფოს დიპლომატიურ წარმომადგენლობაში შექმნილი საქართველოს ინტერესთა სექციის მიერ გასაცემი საქართველოს ვიზა ( შემდგომში - ვიზა) წარმოადგენს სამოქალაქო ავიაციის საერთაშორისო ორგანიზაციის (ICAO) სტანდარტების შესაბამისად შემუშავებულ 74 მმ X 105 მმ ზომის (format B) მართკუთხა ფორმის მკაცრი აღრიცხვის ბლანკს.

2. ვიზის ბლანკის ფერი კომბინირებულია და განისაზღვრება მოყვითალო-მომწვანო ტონალობით.

3. ვიზის ბლანკის კომპოზიცია გაყოფილია სამ არათანაბარ ნაწილად:

ა) პირველი (ზედა) ნაწილი (12 მმ) – მოყვითალო ველზე, მარცხენა მხარეს გილიოშის ბადეში გამოსახულია საქართველოს სახელმწიფო დროშა (რელიეფური), მარჯვენა მხარეს გილიოშის დეკორში ჩასმულია ჰოლოგრამული ფოლგა საქართველოს სახელმწიფო გერბის გამოსახულებით, ასევე წარწერები ორ ენაზე ქართულად – ,,საქართველო“; ,,ვიზა“ (რელიეფური) და ინგლისურად – ,,Georgia“; ,,Visa“ (რელიეფური); 
ბ) მეორე (შუა) ნაწილი (38,8 მმ) – ანტიკოპირებად კომბინირებულ მოყვითალო-მომწვანო ველზე მარჯვენა მხარეს გამოსახულია ქართული ტრადიციული მოყვითალო ორნამენტი და მომწვანო ორნამენტი, რომელიც ჩაქსოვილია გილიოშის ბადეში. შუა ნაწილში გამოსახულია საქართველოს სახელმწიფო გერბი, მუქი წითელი ინდივიდუალური ნომერი, ასევე შავი კითხვარის წარწერები, მარცხენა მხარეს დატოვებულია თეთრი ფონი ფოტოსურათისთვის (28,5 მმ X 38,8 მმ), მარჯვენა მხარეს განთავსებულია ინფორმაცია გაცემული საქართველოს ვიზის შესახებ მონაცემების საქართველოს საგარეო საქმეთა სამინისტროს ვებ- გვერდზე გადამოწმების შესაძლებლობის თაობაზე;

გ) მესამე (ქვედა) ნაწილი (23,2 მმ) – მოყვითალო ფონზე მარჯვენა მხარეს გილიოშის დეკორში ჩასმულია საქართველოს რუკა. ქვედა ნაწილი მთლიანად წარმოადგენს მანქანით წაკითხვად ზონას (Machine readable zone (MRZ)).

4. დაცული ქაღალდი:

ა) ოპტიკური მათეთრებლის გარეშე; 
ბ) ფლუორესცენტული ბოჭკოებით.

5. ოფსეტური ბეჭდვა:

ა) ირისისებური ბეჭდვა;

ბ) ანტიკოპირებადი ფონი; 
გ) მიკროტექსტი;

დ) ულტრაიისფერი დაცვა;

ე) ფარული გამოსახულება (უხილავი შეუიარაღებელი თვალით, ხილული მხოლოდ სპეციალური ხელსაწყოთი).

6. აბრეშუმისებური ბეჭდვა - ცვალებადი რეფლექტურობის საღებავით.

7. ჰოლოგრამული ფოლგა - 3 დაცვის ელემენტით.

8. ულტრაიისფერი სხივით დანათებისას, ვიზის ბლანკზე უნდა იხატებოდეს საქართველოს რუკა სადაც ქართულ და ინგლისურ ენაზე აღინიშნება:

ა) შავი ზღვა Black sea;

ბ) თბილისი Tbilisi;

გ) სოხუმი Sokhumi; 
დ) ბათუმი Batumi; 
ე) ქუთაისი Kutaisi;

ვ) ცხინვალი Tskhinvali; 
ზ)თელავი Telavi; 
თ),,საქართველო“ (რელიეფური);
ი) ,,ვიზა“ (რელიეფური).

9. ვიზის ბლანკის ინდივიდუალური ნომერი შედგება ორი კომპონენტისგან - საქართველოს ვიზის ბლანკის სერიისა და რიგითი ნომრისაგან. საქართველოს ვიზის ბლანკის ინდივიდუალური ნომრის სერიად გამოიყენება ლათინური ანბანის ორი ასო-ბგერის კომბინაცია, ხოლო რიგით ნომრად - არაბული ციფრების მეშვეობით გენერირებული შვიდნიშნა რიცხვი, რომლის ათვლა უნდა დაიწყოს 0000001 -დან და დასრულდეს - 9999999-ით.

10. საქართველოს ვიზის ბლანკის ინდივიდუალური ნომრის ნიმუში: AB0000001. ინდივიდუალური ნომრის პირველი ორი სიმბოლო - სერია, რომელიც იწყება კომბინაციით „AB”, შემდეგი (ბოლო) შვიდი ციფრი - რიგითი ნომერი, რომლის ათვლა უნდა დაიწყოს 0000001 -დან და დასრულდეს - 9999999-ით.

11. საქართველოს ვიზის ბლანკის ინდივიდუალური ნომრის სერიის დიაპაზონია - (AB-AZ). საქართველოს ვიზის ბლანკის ინდივიდუალური ნომრის კონკრეტულ სერიაში (მაგალითად: „AB“) რიგითი ნომრის მაქსიმალური რიცხვის (9999999) დაფიქსირების შემდეგ განხორციელდება სერიის ცვლილება, სერიის მეორე ასობგერის ცვლილებით ლათინურ ანბანში ასო-ბგერების თანმიმდევრობის გათვალისწინებით (მაგალითად: სერია „AB“ შეიცვლება სერიით „AC“).

12. ვიზა უნდა შეიცავდეს შემდეგ გრაფებს:
ა) ვიზის კატეგორია TYPE OF VISA;

ბ) დან FROM;

გ) მდე UNTIL;

დ) შესვლის რაოდენობა NUMBER OF ENTRIES;

ე) ყოფნის ვადა DURATION OF STAY;

ვ) დღე DAYS;

ზ) გაცემულია ISSUED IN;

თ) პასპორტის ნომერი NUMBER OF PASSPORT;

ი) გვარი, სახელი SURNAME, NAME;

კ) მოსაკრებელი FEE;

ლ) გაცემის თარიღი DATE OF ISSUE;

მ) შენიშვნები REMARKS.

დანართი №2
საქართველოს ვიზის ბლანკის შევსებისა და სამგზავრო დოკუმენტში დატანის წესი

1. საქართველოს ვიზის (შემდგომში - ვიზა) ბლანკის პერსონალიზაცია ანუ შევსება წარმოებს ინგლისურ ენაზე, სამოქალაქო ავიაციის საერთაშორისო ორგანიზაციის (ICAO) სტანდარტების შესაბამისად, და მოიცავს ვიზის ბლანკში შეტანილი მონაცემების ერთობლიობას.

2. პერსონალიზაცია, როგორც წესი, ხდება საკონსულო საქმიანობის მართვის ელექტრონული სისტემის მეშვეობით (შემდგომში - ელექტრონული სისტემა) და ელექტრონულ სისტემაში დაფიქსირებული მონაცემების საფუძველზე.

3. თუ საზღვარგარეთ საქართველოს დიპლომატიური წარმომადგენლობა, საკონსულო დაწესებულება, მესამე სახელმწიფოს დიპლომატიურ წარმომადგენლობაში შექმნილი საქართველოს ინტერესთა სექცია (შემდგომში - საკონსულო სამსახური) ან საქართველოს საგარეო საქმეთა სამინისტროს საკონსულო დეპარტამენტი (შემდგომში - საკონსულო დეპარტამენტი) უზრუნველყოფილი არ არის ელექტრონულ სისტემაზე წვდომით, როგორც კავშირის არსებობის (ონლაინ), ასევე კავშირის არარსებობის (ოფლაინ) რეჟიმში, ან აღნიშნულ სისტემაზე წვდომა ტექნიკური მიზეზების გამო შეფერხებულია, ხოლო ვიზის გაცემა დაკავშირებულია ობიექტურ აუცილებლობასთან, პერსონალიზაცია შესაძლოა განხორციელდეს ელექტრონული სისტემის გამოყენების გარეშე, ხელით შევსების გზით. ამ შემთხვევაში, პერსონალიზაცია ხდება საქართველოს ვიზის მატერიალური ფორმის სარეგისტრაციო ჟურნალში და სავიზო განაცხადში დაფიქსირებული მონაცემების საფუძველზე ფოტოსურათის გარეშე.

4. ობიექტური მიზეზების არსებობისას, პერსონალიზაციის ელექტრონული სისტემის მეშვეობით განხორციელების შემთხვევაში, პერსონალიზაცია შეიძლება ასევე მოხდეს ფოტოსურათის გარეშე.

5. ვიზის ბლანკზე დასატანი ფოტოსურათი არის შავ-თეთრი და მისი ზომა გენერირდება მართვის ელექტრონული სისტემის პროგრამული უზრუნველყოფის მეშვეობით.

6. პერსონალიზაციის პროცესში ვიზის ბლანკზე დატანილ ველებში მიეთითება შემდეგი ინფორმაცია:

ა) ვიზის კატეგორია - გაცემული ვიზის კატეგორია;

ბ) დან - საქართველოს ტერიტორიაზე შესაძლო შემოსვლის თარიღი; 
გ) მდე - საქართველოს ტერიტორიის შესაძლო დატოვების თარიღი;

დ) შესვლის ოდენობა - ერთჯერადი ვიზის შემთხვევაში - “1”, მრავალჯერადი ვიზის შემთხვევაში - „MULT“;

ე) ყოფნის ვადა - საქართველოს ტერიტორიაზე ყოფნის შესაძლო დღეების რაოდენობა;

ვ) გაცემულია - ვიზის გამცემი ორგანოს ადგილმდებარეობის ქალაქი;

ზ) პასპორტის ნომერი - საქართველოს ვიზის მფლობელი უცხოელის პასპორტის/ სამგზავრო დოკუმენტის ნომერი;

თ) გვარი, სახელი - ვიზის მფლობელი უცხოელის გვარი და სახელი შესაბამისი თანმიმდევრობით. გვარი სახელისგან გამოიყოფა მძიმით. შესაძლებელია აღნიშნულ ველში ჩაიწეროს მხოლოდ ერთ-ერთი მონაცემი, თუ ვიზის მფლობელ უცხოელს აქვს მხოლოდ გვარი ან მხოლოდ სახელი;

ი) მოსაკრებელი - ,,საკონსულო მოსაკრებლის შესახებ“ საქართველოს კანონით შესაბამისად, ვიზის გაცემის საკითხის განხილვისათვის, საკონსულო მოსაკრებლის სახით გადახდილი თანხის ოდენობა ციფრებით და იმ ვალუტის საერთაშორისო აღნიშვნა, რომელ ვალუტაშიც გადახდილი იქნა საკონსულო მოსაკრებელი. საკონსულო მოსაკრებლის გადახდისგან გათავისუფლების შემთხვევაში მიეთითება აღნიშვნა „NO FEE“;

კ) გაცემის თარიღი - ვიზის ბლანკის პერსონალიზაციის თარიღი;

ლ) შენიშვნები - საკონსულო თანამდებობის პირის ან საკონსულო დეპარტამენტის უფლებამოსილი პირის მიერ საჭიროებისამებრ დამატებით შეტანილი ინფორმაცია.

7. ვიზის ბლანკის მანქანით წაკითხვად ზონაზე შესაბამისი მონაცემები დაიტანება მხოლოდ მართვის ელექტრონული სისტემის მეშვეობით პერსონალიზაციის განხორციელებისას.

8. პერსონალიზებული ვიზის ბლანკი პასპორტში/სამგზავრო დოკუმენტში უნდა ჩაიკრას იმ ფორმით, რომ შესაძლებელი იყოს მანქანური წესით ვიზის ბლანკის მანქანით წაკითხვადი ზონის დამუშავება.

9. პერსონალიზებული ვიზის ბლანკის პასპორტში/სამგზავრო დოკუმენტში ჩაკვრის შემდგომ, ვიზის ბლანკზე მარჯვენა მხარეს დაესმება ვიზის გამცემი ორგანოს ბეჭედი ისე, რომ ბეჭდის ნაწილი გადავიდეს უშუალოდ პასპორტის/სამგზავრო დოკუმენტის გვერდზე იმგვარად, რომ არ მოხდეს ვიზის ბლანკის ველების და მანქანით წაკითხვადი ზონის დაფარვა.

10. ვიზის გამცემი ორგანო უფლებამოსილია მასთან წარდგენილი უცხოელის პასპორტი/სამგზავრო დოკუმენტი გადაუგზავნოს აღნიშნული დოკუმენტის გამცემი ქვეყნის დიპლომატიურ წარმომადგენლობას/საკონსულო დაწესებულებას, თუ დოკუმენტის მიღებაზე/ჩაბარებაზე უფლებამოსილმა პირმა არ უზრუნველყო მისი მიღება/ჩაბარება. პერსონალიზებული ვიზის ბლანკის უფლებამოსილი პირისთვის გადაცემა ან/და ფოსტის მეშვეობით გადაგზავნა უნდა გაფორმდეს წერილობით, ელექტრონული სისტემის მეშვეობით.

11. გაცემული ვიზის შესახებ ინფორმაციის გადამოწმება შესაძლებელია საქართველოს საგარეო საქმეთა სამინისტროს ვებ-გვერდის (www.geoconsul.gov.ge/visa) მეშვეობით, ვიზის ბლანკის ინდივიდუალური ნომრის და ვიზის გაცემის თარიღის მითითებით.
დანართი №3
საქართველოს ვიზის ბლანკის გამოყენებისა და აღრიცხვა-ანგარიშგების წესი
1. საზღვარგარეთ საქართველოს დიპლომატიური წარმომადგენლობის, საკონსულო დაწესებულების, მესამე სახელმწიფოს დიპლომატიურ წარმომადგენლობაში შექმნილი საქართველოს ინტერესთა სექციისა, (შემდგომში - საკონსულო სამსახური) და საქართველოს საგარეო საქმეთა სამინისტროს საკონსულო დეპარტამენტის (შემდგომში - საკონსულო დეპარტამენტი) მიერ საქართველოს ვიზის ბლანკების გამოყენება ხდება მათთვის გამოყოფილი დიაპაზონების ფარგლებში, ქრონოლოგიის დაცვით.

2. საკონსულო თანამდებობის პირისათვის/საკონსულო დეპარტამენტის უფლებამოსილი პირისათვის (შემდგომში - უფლებამოსილი პირი) საქართველოს ვიზის ბლანკის გადაცემის ფაქტი რეგისტრირდება, საქართველოს ვიზის ბლანკის აღრიცხვა-ანგარიშგება ხორციელდება და გაცემული საქართველოს ვიზის შესახებ ინფორმაცია აისახება საქართველოს ვიზის ელექტრონულ სარეგისტრაციო ჟურნალებში (დანართები №3ა და № 3ბ) ან საქართველოს ვიზის მატერიალური ფორმის სარეგისტრაციო ჟურნალში (დანართი №3გ).

3. საქართველოს ვიზის ელექტრონული სარეგისტრაციო ჟურნალების წარმოება ხდება საკონსულო საქმიანობის მართვის ელექტრონული სისტემის მეშვეობით (შემდგომში- ელექტრონული სისტემა) საქმისწარმოებისას. საქართველოს ვიზის მატერიალური ფორმის სარეგისტრაციო ჟურნალი გამოიყენება მხოლოდ იმ შემთხვევაში, თუ საკონსულო სამსახური ან საკონსულო დეპარტამენტი უზრუნველყოფილი არ არის ელექტრონულ სისტემაზე წვდომით, როგორც კავშირის არსებობის (ონლაინ), ასევე კავშირის არარსებობის (ოფლაინ) რეჟიმში, ან აღნიშნულ სისტემაზე წვდომა ტექნიკური მიზეზების გამო შეფერხებულია.

4. საქართველოს ვიზის ელექტრონული სარეგისტრაციო ჟურნალების და საქართველოს ვიზის მატერიალური ფორმის სარეგისტრაციო ჟურნალის წარმოებაზე პასუხისმგებელია უფლებამოსილი პირი.

5. საქართველოს ვიზის ბლანკის ფორმის ელექტრონულ სარეგისტრაციო ჟურნალში (დანართი №3ა) უნდა მიეთითოს შემდეგი ინფორმაცია:

ა) სერია - საქართველოს ვიზის ბლანკის სერია;

ბ) ნომერი - საქართველოს ვიზის ბლანკის ნომერი;

გ) თარიღი - ელექტრონულ სისტემაში საქართველოს ვიზის ბლანკის შესახებ ინფორმაციის განთავსების თარიღი;

დ) შენიშვნა - საკონსულო სამსახურისთვის/საკონსულო დეპარტამენტისთვის საქართველოს ვიზის ბლანკის გაგზავნის დამადასტურებელი კორესპონდენციის ნომერი, თარიღი და ანგარიშფაქტურის ნომერი ასევე, საკონსულო თანამდებობის პირის სურვილის შემთხვევაში სხვა დამატებითი ინფორმაცია;

ე) სტატუსი - ელექტრონულ სისტემაში გარკვეული მოქმედებების განხორციელების შედეგად, ელექტრონული სისტემის მეშვეობით ავტომატურად მინიჭებული სტატუსი, შემდეგი მნიშვნელობებით:

ე.ა) სტატუსის არმქონე - ნიშნავს, რომ არ განხორციელებულა საქართველოს ვიზის ბლანკის პერსონალიზაცია;

ე.ბ) დაბეჭდილი/გაუცემელი - ნიშნავს, რომ საქართველოს ვიზის ბლანკის პერსონალიზაცია განხორციელებულია, თუმცა არ მომხდარა აღნიშნული ბლანკის საქართველოს ვიზის მფლობელი უცხოელის პასპორტში/სამგზავრო დოკუმენტში დატანა (ჩაკვრა);

ე.გ) დაბეჭდილი/გაცემული - ნიშნავს, რომ საქართველოს ვიზის ბლანკი პერსონალიზებულია და გადაეცა მის მფლობელ უცხოელს;

ე.დ) დაბეჭდილი/გაუქმებული - ნიშნავს, რომ საქართველოს ვიზის ბლანკი პერსონალიზებულია და განხორციელდა მისი გაუქმება;

ე.ე) ტექნიკური წუნი - ნიშნავს, რომ საქართველოს ვიზის ბლანკის პერსონალიზაციისას მოხდა მისი ტექნიკურად დაზიანება ან მასზე მონაცემი დატანილი იქნა არასწორად, რის გამოც მოხდა მისი ჩამოწერა „საქართველოს საგარეო საქმეთა სამინისტროს მიერ მკაცრი აღრიცხვის ფორმების გამოყენებისა და აღრიცხვა-ანგარიშგების წესის დამტკიცების თაობაზე“ საქართველოს საგარეო საქმეთა მინისტრის 2009 წლის 10
მაისის №100 ბრძანებით დამტკიცებული წესის დანართი N1-ის შესაბამისად დამტკიცებული გამოსაყენებლად უვარგისი მკაცრი აღრიცხვის ფორმების ჩამოწერის აქტით (შემდგომში - გამოსაყენებლად უვარგისი მკაცრი აღრიცხვის ფორმების ჩამოწერის აქტი);

ე.ვ) დაზიანებული - ნიშნავს, რომ მოხდა საქართველოს ვიზის ბლანკის მექანიკური დაზიანება პერსონალიზაციის დაწყებამდე, რის გამოც მოხდა მისი ჩამოწერა გამოსაყენებლად უვარგისი მკაცრი აღრიცხვის ფორმების ჩამოწერის აქტით;

ე.ზ) გაუქმებული - ნიშნავს, რომ საქართველოს ვიზის ბლანკი საქართველოს კანონმდებლობით გამოცხადდა ძალადაკარგულად, რის გამოც მოხდა მისი ჩამოწერა გამოსაყენებლად უვარგისი მკაცრი აღრიცხვის ფორმების ჩამოწერის აქტით.

6. საქართველოს ვიზის გაცემის ელექტრონულ სარეგისტრაციო ჟურნალში (დანართი №3ბ) უნდა მიეთითოს შემდეგი ინფორმაცია:

ა) ნომერი - ელექტრონულ სისტემაში სავიზო განაცხადის (საქმის) სარეგისტრაციო ნომერი;

ბ) თარიღი - ელექტრონულ სისტემაში სავიზო განაცხადის (საქმის) რეგისტრაციის თარიღი;

გ) სახელი, გვარი ქართულად - საქართველოს ვიზის მფლობელი უცხოელის სახელი და გვარი ქართულად;

დ) სახელი, გვარი ინგლისურად - საქართველოს ვიზის მფლობელი უცხოელის სახელი და გვარი ინგლისურად;

ე) პასპორტის ნომერი - განმცხადებლის პასპორტის/სამგზავრო დოკუმენტის ნომერი;

ვ) გამცემი ორგანო - საქართველოს ვიზის გაცემის საკითხის განმხილველი ორგანო; 
ზ) სტატუსი - საქმის განხილვის სტატუსი.

7. საქართველოს ვიზის ელექტრონულ სარეგისტრაციო ჟურნალებს შესაძლოა ჰქონდეს სხვა დამატებითი გრაფები.

8. საქართველოს ვიზის მატერიალური ფორმის სარეგისტრაციო ჟურნალში (დანართი №3გ) უნდა მიეთითოს შემდეგი ინფორმაცია:

ა) რიგითი ნომერი - საქართველოს ვიზის შესახებ ინფორმაციის ზემოაღნიშნულ ჟურნალში ასახვის რიგითობა;

ბ) ვიზის ტიპი - მიეთითება გაცემული ვიზის კატეგორია;

გ) შესვლათა ოდენობა - ერთჯერადი ვიზის შემთხვევაში - „ერთჯერადი“, მრავალჯერადი ვიზის შემთხვევაში - „მრავალჯერადი“;

დ) ძალაშია -საქართველოს ტერიტორიაზე შესაძლო შემოსვლის თარიღი; 
ე) მდე - საქართველოს ტერიტორიის შესაძლო დატოვების თარიღი;

ვ) ყოფნის ვადა - საქართველოს ტერიტორიაზე ყოფნის შესაძლო დღეების რაოდენობა;

ზ) სახელი, გვარი - საქართველოს ვიზის მფლობელი უცხოელის სახელი და გვარი შესაბამისი თანმიმდევრობით. გვარი სახელისგან გამოიყოფა მძიმით. შესაძლებელია აღნიშნულ გრაფაში ჩაიწეროს მხოლოდ ერთ-ერთი მონაცემი, თუ საქართველოს ვიზის მფლობელ უცხოელს აქვს მხოლოდ გვარი ან მხოლოდ სახელი;

თ) პასპორტის ნომერი - საქართველოს ვიზის მფლობელი უცხოელის პასპორტის/სამგზავრო დოკუმენტის ნომერი;

ი) გაცემის ადგილი და თარიღი - საქართველოს ვიზის ბლანკის პერსონალიზაციის თარიღი და ვიზის გამცემი ორგანოს ადგილმდებარეობის ქალაქი;

კ) მოსაკრებელი - ,,საკონსულო მოსაკრებლის შესახებ“ საქართველოს კანონით შესაბამისად, ვიზის გაცემის საკითხის განხილვისათვის, საკონსულო მოსაკრებლის სახით გადახდილი თანხის ოდენობა ციფრებით და იმ ვალუტის საერთაშორისო აღნიშვნა, რომელ ვალუტაშიც გადახდილი იქნა საკონსულო მოსაკრებელი. საკონსულო მოსაკრებლის გადახდისგან გათავისუფლების შემთხვევაში მიეთითება აღნიშვნა „NO FEE“; 
ლ) ხელმოწერა - საქართველოს ვიზის გამცემ ორგანოში წარდგენილი პასპორტის/სამგზავრო დოკუმენტის მიღებაზე უფლებამოსილი პირის ხელმოწერა;

მ) აღნიშვნები - საკონსულო თანამდებობის პირის ან საკონსულო დეპარტამენტის უფლებამოსილი პირის მიერ საჭიროებისამებრ დამატებით შეტანილი ინფორმაცია.

9. საქართველოს ვიზის ელექტრონულ და მატერიალური ფორმის სარეგისტრაციო ჟურნალებში გრაფები უნდა ივსებოდეს ყურადღებით, სრულად და შეცდომების გარეშე. საქართველოს ვიზის სარეგისტრაციო ჟურნალში დაუშვებელია შესწორების შეტანა, გარდა იმ შემთხვევისა, როცა აღნიშნული განპირობებულია აუცილებლობით. აუცილებლობის შემთხვევაში შესწორება უნდა მოხდეს შემდეგი წესით: პირვანდელ ჩანაწერს გადაესმება ხაზი, შესწორებას უკეთდება მინაწერი (შენიშვნის გრაფაში) „ენდეთ შესწორებას“ და მოეწერება ხელი უფლებამოსილი პირის მიერ.

10. საქართველოს საგარეო საქმეთა სამინისტროს ადმინისტრაციული დეპარტამენტი (შემდგომში - ადმინისტრაციული დეპარტამენტი) უზრუნველყოფს საქართველოს ვიზის მატერიალური ფორმის სარეგისტრაციო ჟურნალის დამზადება-გაფორმებას (დანომრვა, თუ ჟურნალი არ არის დანომრილი პოლიგრაფიული წესით, ზონარის გაყრა და ლუქით დამაგრება) და მის მიწოდებას საკონსულო სამსახურისა და საკონსულო დეპარტამენტისათვის, შესაბამისად საკონსულო სამსახურის ხელმძღვანელის ან საკონსულო დეპარტამენტის დირექტორის მოთხოვნის შესაბამისად.

11. საქართველოს ვიზის ბლანკი ექვემდებარება გაუქმებას, თუ:

ა) პერსონალიზაციის პროცესში საქართველოს ვიზის ბლანკი ტექნიკურად დაზიანდა ან მასზე მონაცემი დატანილი იქნა არასწორად, თუ არ მომხდარა აღნიშნული ბლანკის საქართველოს ვიზის მფლობელი უცხოელის სამგზავრო დოკუმენტში დატანა (ჩაკვრა);

ბ) საქართველოს ვიზის მოქმედების ვადა შეწყდა, თუ არ მომხდარა საქართველოს ვიზის ბლანკის საქართველოს ვიზის მფლობელი უცხოელის პასპორტში/სამგზავრო დოკუმენტში დატანა (ჩაკვრა);

გ) საქართველოს ვიზის ბლანკი მექანიკური ზეგავლენით დაზიანდა პერსონალიზაციის დაწყებამდე;

დ) საქართველოს ვიზის ბლანკი საქართველოს კანონმდებლობით გამოცხადდა ძალადაკარგულად;

ე) საქართველოს ვიზის გაცემის თარიღიდან სამი თვის ვადაში ვერ მოხერხდა საქართველოს ვიზის მფლობელი უცხოელისთვის პერსონალიზებული საქართველოს ვიზის ბლანკის გადაცემა/ფოსტის მეშვეობით გაგზავნა, თუ არ მომხდარა აღნიშნული ბლანკის საქართველოს ვიზის მფლობელი უცხოელის პასპორტში/სამგზავრო დოკუმენტში დატანა (ჩაკვრა);

ვ) საქართველოს ვიზის ბლანკი პერსონალიზაციის პროცესში ტექნიკურად დაზიანდა ან მასზე მონაცემი დატანილი იქნა არასწორად და ეს გარემოება გამოვლინდა აღნიშნული ბლანკის პასპორტში/სამგზავრო დოკუმენტში დატანის (ჩაკვრის) შემდეგ;

ზ) საქართველოს ვიზის მოქმედების ვადა შეწყდა და ეს განხორციელდა საქართველოს ვიზის ბლანკის საქართველოს ვიზის მფლობელი უცხოელის პასპორტში/სამგზავრო დოკუმენტში დატანის (ჩაკვრა) შემდგომ.

12. ამ დანართის მე-11 პუნქტის „ა“-„ე“ ქვეპუნქტებით განსაზღვრულ შემთხვევებში, საქართველოს ვიზის ბლანკის გაუქმება გულისხმობს საქართველოს ვიზის ბლანკის პერფორაციას, რომელიც უნდა განხორციელდეს იმგვარად, რომ არ დაზიანდეს საქართველოს ვიზის ბლანკის დამამზადებელი პოლიგრაფიული საწარმოს და დამკვეთის სახელწოდების ინიციალები, აგრეთვე საქართველოს ვიზის ბლანკის რეგისტრაციის ნომერი (მკაცრი აღრიცხვის ფორმის რეგისტრაციის ნომერი) და ინდივიდუალური ნომერი.

13. ამ დანართის მე-11 პუნქტის „ვ“ და „ზ“ ქვეპუნქტებით განსაზღვრულ შემთხვევაში, საქართველოს ვიზის ბლანკის გაუქმება გულისხმობს აღნიშნულ ბლანკზე მართკუთხა ფორმის შტამპის დასმას აღნიშვნით ქართულად - „გაუქმებულია“ და ინგლისურად - „CANCELLED” (დანართი №3დ). საქართველოს ვიზის ბლანკზე ზემოაღნიშნული შტამპის დასმის შემდეგ უნდა მოხდეს საქართველოს ვიზის აღნიშნული ბლანკის დასკანერება და ასლის შესაბამის საქმეზე დართვა.

14. საქართველოს ვიზის ბლანკის გაუქმებისას, გარდა ამ დანართის მე-11 პუნქტის „ბ“ „ე“ და „ზ“ ქვეპუნქტით გათვალისწინებული შემთხვევისა, შედგენილ უნდა იქნეს გამოსაყენებლად უვარგისი მკაცრი აღრიცხვის ფორმების ჩამოწერის აქტი.

15. ამ დანართის მე-11 პუნქტის „ბ“ და „ზ“ ქვეპუნქტებით გათვალისწინებულ შემთხვევებში, გადაწყვეტილება საქართველოს ვიზის მოქმედების ვადის შეწყვეტის თაობაზე უნდა დაერთოს შესაბამის საქმეს.

16. საქართველოს ვიზის გაუქმებული ბლანკები, გარდა ამ დანართის მე-11 პუნქტის „ვ“ და „ზ“ ქვეპუნქტებით გათვალისწინებულ შემთხვევაში გაუქმებული ბლანკებისა, ინახება საკონსულო სამსახურში/საკონსულო დეპარტამენტში კალენდარული წლის დასრულებამდე, რის შემდეგაც უტილიზაციის უზრუნველყოფისათვის ეგზავნება ადმინისტრაციულ დეპარტამენტს.

17. საქართველოს ვიზის გაუქმებული ბლანკები, გარდა ამ დანართის მე-11 პუნქტის „ვ“ და „ზ“ ქვეპუნქტებით გათვალისწინებულ შემთხვევებში გაუქმებული ბლანკებისა, ადმინისტრაციულ დეპარტამენტში გადაგზავნამდე უნდა აღირიცხოს და ინდივიდუალური ნომრების მითითებით დაფიქსირდეს შესაბამის მიღება-ჩაბარების აქტში. მიღება-ჩაბარების აქტს გაუქმებულ საქართველოს ვიზის ბლანკებთან ერთად უნდა დაერთოს შესაბამისი გამოსაყენებლად უვარგისი მკაცრი აღრიცხვის ფორმების ჩამოწერის აქტები. ამ დანართის მე-11 პუნქტის „ბ“ და „ე“ ქვეპუნქტებით გათვალისწინებულ შემთხვევებში, მიღება-ჩაბარების აქტში უნდა გაკეთდეს აღნიშვნა გამოსაყენებლად უვარგისი მკაცრი აღრიცხვის ფორმების ჩამოწერის აქტის არარსებობის შესახებ.

18. კალენდარული წლის დასრულების შემდეგ ადმინისტრაციულ დეპარტამენტს უნდა მიეწოდოს ინფორმაცია ამ დანართის მე-11 პუნქტის „ვ“ ქვეპუნქტის საფუძველზე გაუქმებულ საქართველოს ვიზის ბლანკებთან დაკავშირებით და აღნიშნული ბლანკების გამოსაყენებლად უვარგისი მკაცრი აღრიცხვის ფორმების ჩამოწერის აქტის ასლები.

19. საკონსულო დეპარტამენტს ამ დანართის მე-11 პუნქტის „ბ“ და „ზ“ ქვეპუნქტების საფუძველზე გაუქმებულ ბლანკებთან დაკავშირებით ინფორმაცია უნდა მიეწოდოს აღნიშნული საფუძვლებით საქართველოს ვიზის ბლანკების გაუქმებისთანავე.

20. იმ შემთხვევებში, როდესაც საქართველოს ვიზის ბლანკის გაუქმება მოხდა ამ დანართის მე-11 პუნქტის „ვ“ ქვეპუნქტის საფუძველზე, უფლებამოსილმა პირმა უნდა დაწეროს ახსნა-განმარტება და მოახდინოს საქართველოს ვიზის ბლანკის ჩამოწერა გამოსაყენებლად უვარგისი მკაცრი აღრიცხვის ფორმების ჩამოწერის აქტით.

დანართი №3ა
საქართველოს ვიზის ბლანკის ფორმის ელექტრონული სარეგისტრაციო ჟურნალი

	შენიშვნა
	სტატუსი

	
	
	
	
	
	

	
	
	
	
	
	

	
	
	
	
	
	


დანართი №3ბ
საქართველოს ვიზის გაცემის ელექტრონული სარეგისტრაციო ჟურნალი

დანართი №3გ
საქართველოს ვიზის მატერიალური ფორმის სარეგისტრაციო ჟურნალი

	რიგით ი ნომერი
	ვიზის ტიპი
	შესვლის რაოდენობა
	ძალა შია
	მდე
	ყოფნის ვადა
	სახელი, გვარი
	პასპორტის ნომერი
	გაცემის ადგილი და თარიღი

დანართი №3დ
საქართველოს ვიზის ბლანკის გაუქმების შტამპი
	გაუქმებულია

